RREGULLORE PËR PËRZGJEDHJEN E ZHVILLUESVE PRIVATË NË KUADËR TË ZBATIMIT TË NËNPROGRAMIT TË BASHKËPUNIMIT PËR NDËRTIME ME SEKTORIN PRIVAT SIPAS PROGRAMEVE TË PROCESIT TË RINDËRTIMIT”
Mars, 2022

KREU I
OBJEKTI, QËLLIMI DHE RREGULLAT E PËRGJITHSHME
1. Ky vendim ka për objekt përcaktimin e kushteve, kritereve dhe procedurave që do të ndiqen për përzgjedhjen e investitorëve privatë që shprehin interesin e tyre për zhvillimin e pasurive në pronësi të Bashkisë Tiranë, në kuadër të zbatimit të programit të bashkëpunimit për ndërtim me sektorin privat, si një prej programeve të procesit të zhvillimit të objekteve të reja, të përcaktuar në legjislacionin në fuqi për përballimin e pasojave të fatkeqësive natyrore. 
2. Ky vendim ka për qëllim strehimin e familjeve të prekura nga fatkeqësia natyrore duke vendosur troje në pronësi të Bashkisë Tiranë në dispozicion të zhvilluesve privatë përkundrejt përfitimit të sipërfaqeve ndërtimore në objektet e reja që do të ndërtohen dhe plotësimin e nevojave për strehim në përputhje me parashikimet e ligjit për strehimin social në rast se se rezultojnë ende njësi të lira ndërtimore. 
3. Në kuptim të këtij vendimi, termat e mëposhtëm kanë këto kuptime:
a. “Zhvillues privat”, është çdo subjekt privat juridik që shpreh interesin dhe paraqet një propozim për zhvillimin e pronës të vendosur në dispozicion nga Bashkia Tiranë, duke përfshirë projektimin, ndërtimin dhe dorëzimin e godinës së re, përkundrejt përfitimit të sipërfaqe ndërtimore në objektin e ri që do të ndërtohet.
b. “Zhvillues privatë i përzgjedhur”, është pala private, propozimi i së cilës ka rezultuar në përputhje me kërkesat e këtij vendimi dhe më i favorshmi në raport të interesit publik të Bashkisë Tiranë për plotësimin e nevojave të strehimit të familjeve të prekura nga fatkeqësia natyrore, sipas klasifikuar i pari nga komisioni.
c. “Kontratë sipërmarrje”, ka kuptimin e një kontrate që plotëson kushtet në përputhje me parashikimet e Kodit Civil; ligjit “Për vetëqeverisjen vendore” që nënshkruhet ndërmjet Bashkisë së Tiranës dhe zhvilluesit privat të përzgjedhur, në shkëmbim të pasurisë të vendosur në dispozicion nga ana e Bashkisë Tiranë, për përfitimin në këmbim një përqindje të caktuar sipërfaqe ndërtimi, që llogaritet sipas kushteve dhe përcaktimeve të këtij vendimi.
ç. “Pasuri e paluajtshme e Bashkisë Tiranë”, është çdo pronë e paluajtshme në pronësi të Bashkisë Tiranë që vendoset për bashkëpunim për ndërtime me sektorin privat sipas parashikimeve të nenit 22 të aktit normativ nr. 9/2019.
d. “Nënshkruesi i autorizuar”, është kryetari i bashkisë ose personi i autorizuar prej tij për të nënshkruar një kontratë sipërmarrje/shkëmbimi me zhvilluesin privat, i cili ofrohet për të hyrë në një marrëdhënie kontraktuale  dhe përmbush kushtet dhe kriteret e përcaktuara në këtë vendim.
dh. “Shprehje interesi”, është propozimi i shfaqur nga çdo subjekt juridik privat për zhvillimin e pronave të paluajtshme në pronësi të Bashkisë Tiranë të vendosura në dispozicion për qëllime të strehimit të familjeve të prekura nga fatkeqësia natyrore. 
e. “Analiza paraprake”, nënkupton pasqyrimin e situatës nga struktrat përgjegjëse të shërbimit social dhe strukturave përgjegjëse që mbulojnë fatkeqësitë natyrore dhe emergjencat civile në bashkinë Tiranë.
ë. “Komision i hartimit të thirrjes dhe vlerësimit të ofertave”, në vijim komisioni, është struktura e ngritur me urdhër të kryetarit të bashkisë për hartimin e thirrjes për bashkëpunim me sektorin privat dhe vlerësimin e ofertave të dorëzuara nga këto zhvillues.
f. “Subjekte përfituese” janë individët dhe familjet, që kanë humbur një ose më shumë anëtarë të familjes dhe/ose kanë pësuar dëme në banesat e tyre dhe kanë mbetur të pastrehë si pasojë e fatkeqësisë natyrore dhe që plotësojnë kushtet për të përfituar nga nënprogrami i bashkëpunimit për ndërtim me sektorin privat.
g. “Subjekte të tjera përfituese”, janë të gjithë ato subjekte që pas plotësimit të nevoja për strehim të subjekteve përfituese, përfitojnë sipas ligjit për strehimin social.
4. Drejtoria e Përgjithshme e Shërbimeve Sociale dhe struktura përgjegjëse që mbulon çështjet e fatkeqësive natyrore dhe emergjencave civile analizojnë paraprakisht zonat e dëmtuara, numrin e familjeve të prekura nga fatkeqësia natyrore, nevojat për ndërtimin e banesave të reja për sistemimin e familjeve të mbetura të pastreha, propozimin për ndërtimin e ndërtesave të reja nëpërmjet vendosjes në dispozicion të zhvilluesve privat së pasurive të paluajtshme në pronësi të Bashkisë Tiranë.
5. Materiali i përgatitur i dërgohet për miratim kryetarit të bashkisë. Pas miratimit nga kryetari bashkisë, një kopje e materialit i shpërndahet drejtorive që mbulojnë çështjet buxhetin dhe financat, urbanistikën, pronat, strehimin dhe punët publike me qëllim përcaktimin e personave përgjegjës që do jenë pjesë e komisionit.

6. Komisioni, ngrihet me urdhër të kryetarit të bashkisë. Komisioni përbëhet prej jo më pak se 5 (pesë) anëtarë dhe drejtohet nga zëvëndëskryetari i bashkisë. Anëtarët e këtij komisioni janë pjesë e strukturave të cituara në pikën 5 dhe ushtrojnë funksionin e tyre sipas fushës së  kompetencës së strukturës ku ato bëjnë pjesë.
7. Nuk mund të marrin pjesë në Komision personat që kanë konflikt interesi me zhvilluesin privat sipas kuptimit të ligjit “Për konfliktin e interesit”. Anëtarët e Komisionit kanë detyrimin të ruajnë konfidencialitetin e negocimit. 
KREU II
IDENTIFIKIMI I PASURIVE NË PRONËSI TË BASHKISË TIRANË DHE DHE MIRATIMI NGA KËSHILLI BASHKIAK 
1. Komisioni kërkon nga drejtoritë përkatëse informacionin në lidhje me pronat në pronësi të bashkisë Tiranë dhe të dhënat e zhvillimit në përputhje me aktet ligjore e nënligjore për planifikimin dhe zhvillimin e territorit dhe Planit të Përgjithëshmë Vendor
2. Drejtoria e Përgjithshme Juridike, Aseteve dhe Licencimit me marrjen e kërkesës nga komisioni duhet të verifikoj nëpërmjet listave të inventarit të gjitha pasuritë e regjistruara në pronësi të Bashkisë Tiranë në atë zonë ku është dëmtuar nga fatkeqësia natyrore. Drejtoria e Përgjithshme Juridike, Aseteve dhe Licencimit mund të identifikoj edhe pasuri të tjera në pronësi të shtetit për të vijuar më pas me kërkesën për transferimin e këtyre pronave nga pushteti qendror në pronësi të Bashkisë Tiranë sipas parashikimeve të legjislacionit në fuqi.
3. Drejtoria e Përgjithshme Juridike e Aseteve dhe Licencimit, brenda 5 dite pune kryen verifikimet përkatëse dhe i përcjell materialin me informacionin e nevojshëm komisionit.
4. Komisioni për të përcaktuar nëse pasuritë e propozuara dhe dokumentacioni shoqërues përmbushin kriteret e lejuara për zhvillim sipas përcaktimeve të Planit të Përgjithshëm Vendor dhe kuadrit ligjor të planifikimit të territorit,  kërkojnë të gjithë informacionin nga Drejtoria e Përgjithshme e Planifikimit dhe Zhvillimit të Territorit.  
5. Drejtoria e Përgjithshme e Planifikimit dhe Zhvillimit të Territorit në përfundim të shqyrtimit e verifikimit të dokumentacionit, i cili duhet të kryhet brenda 5 ditëve pune, arrin në konkluzionin se:   
a. Pasuritë e paraqitura janë në përputhje me elementët e planifikimit të territorit dhe PPV; 
b. Pasuria e identifikuar nuk është në përputhje me elementët e planifikimit të territorit, Planin e Përgjithshëm Vendor dhe kriteret e përcaktuara në ketë vendim.
6. Pas marrjes së konfirmimit për përputhshmëri me elementët e planifikimit të territorit nga Drejtoria e Përgjithshme e Planifikimit dhe Zhvillimit të Territorit, komisioni vijon me përgatitjen e dokumentacionit si më poshtë:
a. Certifikatën e Pronësisë, kartelën dhe hartën treguese të pronës, që provojnë të drejtën e pronësisë të Bashkisë Tiranë.
b. Propozimin nga strukturat përgjegjëse të përcaktuara në pikën 4, kreu I për nevojën e përdorimin të pronës për nënprogramin e bashkëpunimit për ndërtim me sektorin privat;
c. Parametrat dhe të dhënat që përmban Plani Përgjithshëm Vendor për zonën/pronën që propozohet të zhvillohet të përcaktuara nga Drejtoria e Përgjithshme e Planifikimit dhe Zhvillimit të Territorit.
d. Genplanin e pasurisë, të hartuar nga Drejtoria e Përgjithshme e Planifikimit dhe Zhvillimit të Territorit;
7. Në rastin kur prona rezulton në pronësi shtet, pas ezaurimit të procedurës së përcaktuar në pikën 5, shkronja “a” të këtij kreu, Drejtoria e Përgjithshme Juridike e Aseteve dhe Licencimit kryen procedurat përkatëse të transferimit të pronës në pronësi të Bashkisë Tiranë, në përputhje me parashikimet e legjislacionit për trasnferimin e pronave të paluajtshme të shtetit.
8. Pas përgatitjes së dokumentacionit tekniko ligjor të pasurisë sipas këtij kreu, komisioni nëpërmjet një memo informon kryetarin e bashkisë për vijimin e mëtejshëm të procedurës. 
9. Drejtoria e Përgjithshme Juridike e Aseteve dhe Licencimit në bashkëpunim dhe me drejtoritë e tjera të përfshira në këtë proces harton projektvendimit për marrjen e miratimit nga këshilli bashkiak për vendosjen në dispozicion të zhvilluesve privat të pasurisë së paluajtshme të propozuar sipas parashikimeve të pikës 4, kreu I, përkundrejt përfitimit të sipërfaqeve ndërtimore sipas kritereve të përcaktuara në këtë vendim.
KREU III
HARTIMI DHE PUBLIKIMI I THIRRJES PËR BASHKËPUNIM PËR NDËRTIME ME SEKTORIN PRIVAT 
1. Komisioni harton thirrjen e hapur për palët private që janë të interesuara për të paraqitur një propozim për bashkëpunimin me Bashkinë Tiranë për pasuritë në pronësi të saj të vendosura në dispozicion të zhvilluesve privat përkundrejt përfitimit të sipërfaqeve ndërtimore në objektet e reja, sipas kushteve dhe kritereve të përcaktuara në këtë vendim. 
2. Në hartimin e thirrjes, komisioni mbështetet në vendimin e këshillit bashkiak që ka miratuar vendosjen e pronës në pronësi të Bashkisë Tiranë për bashkëpunimin për ndërtime me sektorin privat dhe përmban edhe:
a. qëllimin e thirrjes, ku jepet përshkrimi i ndërtimit dhe projektit që synohet të realizohet
b. objektin e kontratës dhe kohëzgjatjen e saj;
c. kriteret për kualifikim në lidhje me kapacitetet administrativo-ligjore, teknike dhe ekonomike - financiare;
d. vendndodhjen e zonës ku do të realizohet investimi dhe kushtet zhvillimore, sipas parashikimeve të legjislacionit mbi planifikimin dhe zhvillimin e territorit dhe Planit të Përgjithshëm Vendor;
e. përqindjen “dysheme” e llogaritur të sipërfaqes së ndërtimit që i takon Bashkisë Tiranë në këmbim të truallit në pronësi të saj e cila përkon me mesataren e përqindjeve të kontratave të asaj zone ose zonave perreth të lidhura në tre vitet e fundit nga subjektet private;
f. vlerësimin e pasurisë së paluajtshme ndërtesë të kryer nga ekspertë të licencuar dhe vlerën dysheme të këmbimit me sipërfaqe të re ndërtimi.
g. deklaratën i cili plotësohet nga ofertuesit dhe përmban konfirmimin e ofertuesit se ka pranuar përmbajtjen e dokumenteve të procedurës konkurruese dhe deklarimin se çdo e dhënë e rreme përbën shkak ligjor për skualifikim e tij;
h. vendin, datën dhe orën për dorëzimin e ofertave dhe hapjen e tyre;
i. metodologjinë e vlerësimit për përzgjedhjen e ofertës më të mirë, si dhe kriteret e shpalljes së fituesit;
j. informacionin për sa i përket procedurës dhe dorëzimit të ankesave
3. Gjatë hartimit të thirrjes, komisioni mund të kërkoj dhe informacion dhe dokumentacione që i vlerëson të nevojshme për zhvillimin e kësaj procedure.
4. Thirrja depozitohet në protokollin e Bashkisë Tiranë. Bashkia e Tiranës kryen të gjitha procedurat e nevojshme për publikimin në Buletinin e Njoftimeve Publike të thirrjes për shprehjen e interesit nga çdo palë private e interesuar të  propozimeve dhe dokumentacionit të kërkuar për zhvillimin e pasurive në pronësi të bashkisë. Thirrja publikohet dhe në faqen zyrtare të Bashkisë Tiranë nga struktura përgjegjëse.
KREU   IV
KRITERET KUALIFIKUESE PËR ZHVILLUESIT PRIVAT TË INTERESUAR
1. Përzgjedhja e investitorit/zhvilluesit privatë që do të marrë përsipër realizimin e projektit të zhvillimit të pasurisë së vendosur në dispozicion nga Bashkia Tiranë, bëhet sipas procedurës konkurruese, bazuar fillimisht mbi kriteret kualifikuese të përcaktuara në këtë kre dhe më pas ato vlerësuese.
2. Pala private e interesuar dorëzon dokumentacionin që vërteton se:
a. vërtetim se nuk është në proces falimentimi;
b. vërtetim se nuk është dënuar për shkelje penale, sipas parashikimeve të legjislacionit për përgjegjësinë penale të personit juridik për veprat penale.
c. vërtetim se nuk është dënuar me vendim të gjykatës të formës së prerë, që lidhet me aktivitetin profesional, të lëshuar nga Qendra Kombëtare e Biznesit;
d. vërtetim se ka plotësuar detyrimet fiskale;
e. vërtetim se ka paguar të gjitha detyrimet e sigurimeve shoqërore, të lëshuar nga administrata tatimore;
f. Deklaratë se mban përgjegjësi ligjore për vërtetësinë e deklarimeve në dokumentacionin e dorëzuar në konkurrim. Në rast konstatimi të të dhënave të rreme, në çdo rast komisioni skualifikon subjektin konkurrues;
g. QKB e zhvilluesit privat, ku të ketë të përcaktuar si objekt të saj zhvillimin e veprimtarive në fushën e ndërtimit;
h. Paraqitjen e një projekt ideje mbi projektin që synohet të zhvillohet në pronën e bashkisë të vendosur në dispozicion për bashkëpunim për ndërtime me sektorin privat;
i. NIPT-in e subjektit;
j. Vërtetim se zotërojnë kapacitet ekonomik e financiar për të përmbushur kontratën, me anë të deklaratave bankare, bilanceve financiare, paraqitjen e një pasqyre financiare që pasqyron fuqinë ekonomike të zhvilluesit privat dhe/apo çdo dokument provues nga palë financuese, nëse ka, për zhvillimin e projektit.
k. Certifikata, të lëshuara nga organe të pavarura, që vërtetojnë pajtueshmërinë e kandidatit  me standardet e kërkuara të cilësisë, përfshirë edhe standardet për menaxhimin e mjedisit.
l. Zhvilluesit privat duhet të vërtetojnë se zotërojnë kualifikimet e nevojshme teknike, profesionale, kapacitetet organizative, makineritë, pajisjet e asete të tjera fizike, aftësitë   organizative,  reputacionin   dhe   besueshmërinë,   përvojën   e   duhur,   si   dhe personelin e nevojshëm, për të zbatuar kontratën, siç është përshkruar  në njoftimin e publikuar.
m. Zhvilluesi privat duhet të vëri në dispozicion licencat profesionale, industriale  apo   tregtare,   të   lëshuara   nga   autoritetet   kompetente   shtetërore,   për veprimtaritë e kërkuara dhe për të cilat do të lidhet kontrata;
n. Eksperiencën në projekte për ndërtime për banesa dhe projekte të ngjashme të realizuara dhe të përfunduara me suksesë, nëpërmjet dokumenteve si: kontratë sipërmarrjeje; leje ndërtimi; situacion përfundimtar; akt kolaudimi, certifikatë përdorimi.    
3. Dokumentacioni duhet të jetë i lëshuar jo më parë se tre muaj nga dita e dorëzimit të shprehjes së interesit nga pala private .

4. I gjithë dokumentacioni duhet të jetë origjinal ose kopje të noterizuara. Rastet e mosplotësimit të një prej kritereve kualifikuese të mësipërme ose të mosdorëzimit të një dokumenti a të dokumenteve të rreme e të pasakta konsiderohen kusht për skualifikim.
KREU  V
KRITERET VLERËSUESE PËR ZHVILLUESIT PRIVAT TË INTERESUARA
1. Çdo zhvillues privat që kalon fazën kualifikuese, në përputhje me dokumentacionin e paraqitur sipas kreut IV të këtij vendimi, vlerësohet nga komisioni sipas kritereve të mëposhtme:
a. Kriteri ekonomik, 50 pikë;
b. Kriter teknik, 50 pikë.
2. Komponentët e kriterit ekonomik, me një total prej 50 pikësh, zbërthehen si më poshtë:
a. Sasia në përqindje e metrave katror si pjesë takuese përfituese në favor të Bashkisë Tiranë (30 pikë).
b. Vlera totale e projekti, në bazë të kostos së propozuar dhe cilësisë së ndërtimit, 20 pikë.
3. Komponentët e kriterit teknik në një total prek 50 pikësh, zbërthehet si më poshtë:
a. Projektideja e zhvillimit të pronës të vendosur në dispozicion të bashkëpunimit për ndërtime me sektorin privat (arkitektura; zgjidhja e ofruar; cilësia e materiale që do përdoren; fasada), 30 pikë.
b. Koha e realizimit të ndërtimit dhe dorëzimit të objektit, 20 pikë.
KREU  VI
SHQYRTIMI I PROPOZIMEVE, SHPALLJA E FITUESIT DHE PROCEDURA E ANKIMIMIT
1. Dokumentacioni duhet të depozitohet nga zhvilluesi privat në vendin dhe kohën e përcaktuar në njoftimin publik. Çdo dokumentacion i paraqitur në tejkalim të afatit të përcaktuar në njoftimin e publikuar nga Bashkia Tiranë, nuk do të shqyrtohet nga komisioni dhe i kthehet e pahapur zhvilluesit privat.
2. Me marrjen në dorëzim të propozimeve të paraqitura nga zhvilluesit, brenda 10 ditëve pune komisioni verifikon nëse zhvilluesit privat përmbushin kriteret kualifikuese për të vijuar më tej me fazën e vlerësimit të ofertës së paraqitur. Kur dokumentacioni i paraqitur nga zhvilluesi privat nuk është i plotë, konkurrenti s’kualifikohet. Lista e zhvilluesve privatë që kalojnë në fazën vlerësuese dhe ato që nuk kualifikohen publikohen në stendat e Bashkisë Tiranë dhe faqen e saj zyrtare. 
3. Brenda 10 ditëve nga data e shpalljes së subjekteve që kalojnë fazën kualifikuese bëhet vlerësimi i ofertave të paraqitura nga zhvilluesit privat dhe komisioni vlerëson me pikë çdo element konkurrimi sipas përcaktimeve të këtij vendimi. 
4. Zhvilluesi privat që paraqet propozimin më të favorshëm i jepen pikët maksimale për çdo element konkurrimi, ndërsa subjekteve të tjera pikët u llogariten në përpjesëtim me ofertën e propozuar. Në përfundim konkurrentët renditen në bazë të shumës së pikëve të përfituara.
5. Pas shqyrtimit të propozimeve, komisioni harton procesverbalin e zhvillimit të konkurrimit, në të cilin përshkruhen konkurrentët që morën pjesë, konkurrentët e s’kualifikuar dhe shkakun e këtij skualifikimi, si dhe konkurrentët e kualifikuar së bashku renditjen e tyre sipas pikëve vlerësuese.
6. Komisioni i paraqet kryetarit të Bashkisë një raport përmbledhës për të gjithë procedurën e zhvilluar sipas kushteve dje kritereve të përcaktuara në këtë vendim. Raportit i bashkëlidhet edhe një kopje e procesverbalit të hartuar sipas pikës 5 të këtij kreu, së bashku me të gjithë informacion dhe dokumentacionin e prodhuar për këtë procedurë bashkëpunimi me sektorin privat.
7. Kryetari i Bashkisë ose personi i autorizuar shpall subjektin fitues të konkurrimit, brenda 5 ditëve nga momenti i paraqitjes së klasifikimit nga të parashikuar në pikën 6, të këtij Kreu.
8. Kur në konkurrim merr pjesë më shumë se një konkurrues, njoftimi për shpalljen e fituesit publikohet në Buletin e Njoftimeve të Bashkisë Tiranë. Në rastin kur dy ose më shumë ofertues rezultojnë me pikë të barabarta, fituesi përzgjidhet me short në praninë e tyre.
9. Subjektet konkurruese, brenda 5 (pesë) ditëve pune, nga shpallja e fituesit, kanë të drejtën e ankimit te kryetari i Bashkisë, i cili brenda 10 (dhjetë) ditëve pune i kthen përgjigje me shkrim ankuesit. Kryetari i Bashkisë vendos:
a. Konfirmimin e klasifikimit të bërë nga komisioni; ose
b. Dërgimin për rivlerësim komisionit.
10. Në rastin e kthimit për rivlerësim, komisioni e kryen atë brenda 10 ditëve dhe e përcjell klasifikimin e kryer te kryetari i Bashkisë. Nëse kryetari i Bashkisë, pas vlerësimit të dytë nuk është dakord me vlerësimin e komisionit, procedura anulohet, si një procedurë e pasuksesshme.
11. Në rast se subjekti i shpallur fitues tërhiqet, procedurat e negocimit vazhdojnë me subjektin e klasifikuar në vend të dytë. 
12. Pas ezaurimit të procedurave të mësipërme, komisioni vazhdon me procedurat për negocimin e kontratës së sipërmarrjes/shkëmbimit. 
KREU  VII
KONTRATA DHE PËRMBAJTJA E SAJ
1. Marrëveshja e sipërmarrjes/shkëmbimit, midis Bashkisë së Tiranës dhe zhvilluesit privat reflekton propozimin e paraqitur dhe procedurës së përzgjedhjes së përcaktuar në këtë vendim, që konsiderohen të mirëqena dhe të cilat janë kushtet të panegociushme nga ana e komisionit dhe janë pjesë e pandashme e kontratës nga ana e Komisionit.
2. Marrëveshja përmban kërkesat që burojnë nga legjislacioni në fuqi, si dhe parashikon ato terma që vlerësohen të përshtatshme nga palët dhe duhet të përmbajë, domosdoshmërisht edhe këto elemente:
a. Dokumentacioni i plotë i partnerit privat (ekstrakt i QKB, vërtetim shlyerje detyrimesh tatimore dhe bashkiake)
b. Kohëzgjatja e kontratës.
c. Pronat në pronësi të Bashkisë së Tiranës të vendosura në dispozicion të zhvilluesit privat.
d. Sipërfaqen takuese ndërtimore që do të përfitohet nga Bashkia e Tiranës.    

e. Projekt ideja mbi projektin që synohet të zhvillohet, sipas dokumentacionit të parqitur gjatë fazës së konkurrimit.
f. Dokumentet financiare që pasqyron fuqinë ekonomike të zhvilluesit privat dhe/apo çdo dokument provues nga palë financuese, nëse ka, për zhvillimin e projektit
g. Sanksionet konkrete kundrejt zhvilluesit privat në rast të mos përmbushjes së detyrimeve të marra përsipër në kontratën e sipërmarrjes/shkëmbimit me Bashkinë Tiranë.
h. Të drejtat e Bashkisë Tiranë apo strukturës së autorizuar për të monitoruar punimet dhe cilësinë e tyre që duhet të ofrohen nga zhvilluesi privat sipas kushteve dhe kritereve të specifikuara në kontratë.
i. Të drejtën e Bashkisë Tiranë, në cilësinë e pronarit të truallit për të zgjedhur i pari në radhë, pjesët takuese, sipas kushteve dhe përcaktimeve të kontratave të ngjashme që lidhen midis zhvilluesve dhe pronarëve privat.
j. Çdo kufizim ose kusht të zbatueshëm për transferimin e të drejtave dhe të detyrimeve të zhvilluesit privat te një i tretë, pa marrë më parë miratimin me shkrim të Bashkisë Tiranë për pjesën e saj takuese.
k. Afatet dhe kohëzgjatjen e kontratës në lidhje me fillimin dhe përfundimin e punimeve
l. Përkufizimi dhe pasoja e forcës madhore, ndryshimi në ligj dhe ndryshime të tjera të rrethanave, duke përfshirë çdo të drejtë të Bashkisë Tiranë për të kërkuar kompensimin ose rishikimin e kontratës.
m. Garancitë për t’u përmbushur dhe politikat e sigurimeve dhe të drejtave të punonjësve që duhet të ndiqen nga zhvilluesi  privat gjatë zbatimin dhe gjithë kohëzgjatjes së kontratës.
n.  Procedurat e rregullimit të shkeljes së kontratës, të bëra nga njëra prej palëve.
o. Procedurat për dorëzimin nga ana e zhvilluesit privat dhe marrjes në dorëzim nga Bashkia e Tiranës të sipërfaqeve takuese ndërtimore;
p. Çdo dispozitë tjetër, bazuar në legjislacionin në fuqi për lidhjen e kontratave;
q. Ligjin e zbatueshëm dhe mekanizmat për zgjidhjen e mosmarrëveshjes që mund të lindin ndërmjet Bashkisë së Tiranës dhe zhvilluesit privat.
r. Procedura për zgjidhjen e kontratës së sipërmarrjes/shkëmbimit apo të tjera të ngjashme me këto, pas kalimit të afateve të vendosura ndaj zhvilluesit privat dhe aplikimin e sanksioneve për këtë shkak.
s. Detyrimin e zhvilluesit privat për të paguar të gjitha shpenzimet noteriale si dhe të gjitha shpenzimet që do të lindin nga momenti i nënshkrimit të kontratës deri në dorëzimin e pjesëve takuese.
3. Përpara pajisjes me leje zhvillimi/ndërtimi zhvilluesi privat është i detyruar të paguajë pagesën e garancisë për sigurimin e kontratës, e cila është e barabartë me 10% të vlerës së preventivit të projektit  të paraqitur.
4. Komisioni, në përputhje me kriteret dhe kushtet e panegociushme të kontratës të vendosura në këtë vendim, vlerëson, negocion dhe harton projektkontratën finale të negociuar nga palët, e cila duhet të përmbajë të paktën parashikimet e modelit të pasqyruar në aneksin nr. 1, bashkëlidhur dhe pjesë përbërëse e këtij vendimi,  shoqëruar edhe me relacionin përmbyllës të negociatave.
KREU  VIII
PROJEKTMARRËVESHJA, MIRATIMI I SAJ DHE HYRJA NË FUQI
1. Projektkontrata, e shoqëruar me relacionin përmbyllës të negociatave me zhvilluesin privat, i dërgohet Kryetarit të Bashkisë, i cili e përcjell për miratim në Këshillin Bashkiak. 

2. Pas hyrjes në fuqi të vendimit të Këshillit Bashkiak, Kryetari i Bashkisë ose personi i autorizuar prej tij, do të vijojë menjëherë me nënshkrimin e kontratës. 
3. Në rast të një procedure të suksesshme për negocimin dhe nënshkrimin e kontratës me zhvilluesin privat, komisioni mund të vendosë si kusht në kontratë edhe detyrimin e zhvilluesit privat  për të paguar vlerën përkatëse të paguar nga Bashkia Tiranë, në rastin e kryerjes së ekspertizave të ndryshme nëpërmjet ekspertëve privatë të fushave.
4. Për miratimin e lejeve të zhvillimit dhe të lejeve të ndërtimit për objektet e reja zbatohen procedurat e përshpejtuara të parashikuara në vendimin nr. 887, datë 24.12.2019, të Këshillit të Ministrave “Për përcaktimin e rregullave dhe të procedurës së përshpejtuar për hartimin dhe miratimin e planit të detyruar vendor, si dhe procedurës së miratimit të lejeve të zhvillimit/ndërtimit, në rastet e fatkeqësisë natyrore”.
5. Në këto raste, zhvilluesi/investitori nuk përjashtohet nga taksat dhe tatimet e zbatueshme, sipas legjislacionit në fuqi dhe nuk përfiton përjashtimet fiskale, të përcaktuara në legjislacionin në fuqi që rregullon përballimin e pasojave të fatkeqësisë natyrore. 
KREU IX 

PËRFUNDIMI I NDËRTIMIT, RREGJISTRIMI DHE SHPËRNDARJA E BANESAVE TË NDËRTUARA FAMILJEVE PËRFITUESE
1. Me përfundimin e ndërtimit të objekteve të reja, me urdhër të kryetarit të bashkisë ngrihet grupi i punës për ndjekjen e procedurave përkatëse të marrjes në dorëzim të njësive ndërtimore në objektet e reja.
2. Drejtoria e Përgjithshme Juridike e Aseteve dhe Licencimit ndjek të gjithë hapat dhe procedurat e nevojshme për regjistrimin e sipërfaqeve ndërtimore në regjistrat e pasurive të paluajtshme pranë Agjencisë Shtetërore të Kadastrës 
3. Bashkia Tiranë kryen procedurat e kalimit të pronësisë si njësi individuale te subjektet përfituese nëpërmjet nënshkrimit të kontratës përkatëse në favor të subjekteve përfituese, sipas parashikimeve të legjislacionit në fuqi.
4. Subjektet përfituese të prekura nga fatkeqësia natyrore, që kanë përparësi për strehim dhe sistemi i pikëzimit për këtë nënprogram, përcaktohen nëpërmjet vendimit përkatës të këshillit bashkiak, duke marrë për bazë parashikimet e pikës 8, të nenit 18, të Aktit Normativ nr. 9, datë 16.12.2019, “Për përballimin e pasojave të fatkeqësisë natyrore”. Lista e subjekteve përfituese hartohet nga Bashkia Tiranë, e cila zbaton, për aq sa është e mundur dhe pa rënë ndesh me parashikimet e aktit normativ nr. 9/2019, rregullat dhe procedurat për pikëzimin e kandidatëve që parashikohen në legjislacionin për strehimin social. 
5. Përfitimi, sipas këtij nënprogrami nuk kushtëzohet nga aplikimi për përfitim dhe as nga niveli i të ardhurave të individit apo familjes. Bashkia Tiranë harton dhe miraton listën mbi bazën e të dhënave për individët dhe familjet e pastreha si pasojë e fatkeqësisë natyrore që administron.
6. Në rast se pas plotësimit të nevojave për strehim të subjekteve përfituese, ka njësi ndërtimore të lira, ato administrohen nga Bashkia Tiranë, me qëllim plotësimin e nevojave për strehim në përputhje me parashikimet e ligjit për strehimin social.
7. Ngarkohet kryetari i Bashkisë për miratimin e akteve të nevojshme në zbatim të parashikimeve të këtij vendimi.
8. Ngarkohen kryetari i Bashkisë, Drejtoria e Përgjithshme Juridike, Aseteve dhe Licencimit, Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme e Punëve Publike, Drejtoria e Përgjithshme e Menaxhimit Financiar, Drejtoria e Përgjithshme për Marrëdhëniet me Publikun dhe Jashtë, dhe Komision i hartimit të thirrjes dhe vlerësimit të ofertave për ndjekjen dhe zbatimin e këtij vendimi.
Ky vendim hyn në fuqi sipas përcaktimeve të nenit 55, pika 6, të ligjit nr. 139/2015, “Për vetëqeverisjen vendore”, të ndryshuar.
